
В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Министерството за внатрешни работи во соработка со Агеницјата за млади и спорт изготви Информација со Анализа и предлог заклучоци во однос на спречување на насилството и недостојното однесување на спортските натпревари и истата ја достави до Владата на Република Македонија. 

Во Информацијата е направена детална компаративна анализа на законодавните решенија и нивната практична примена во други државни со кои се оттргнуваат насилните навивачи од спортските терени, се намалува спортското насилство, се регистрираат навивачите како и анализа на други мерки и активности со кои се воспоставува поголем ред и контрола при спортските натпревари. 

Со анализата се опфатени законодавсвата на Обединетото кралство на Велика Британија и Северна Ирска, Италија и Хрватска, а во насока на воочување на механизмите кои се применуваат во овие земји се со цел намалување на насилството на спортските терени.

Владата на Република Македонија на Сто шеесетата седница ја разгледа и усвои Информацијата од што произлезе и заклучок со кој се задолжува Министерството за правда и Агенцијата за млади и спорт да изготват Предлог закон за дополнување на Законот за спортот во насока на пропишување на обврска за регистрирање на навивачките групи и воспоставување на евиденција од страна на спортските клубови на своите навивачи.

Согласно заклучокот,  Министерството за правда и Агенцијата за млади и спорт пристапија кон изготвување на Предлог закон за дополнување на Законот за спортот, во делот на воспоставување на евиденција на членови на навивачки групи од страна на спортските клубови за кои навиваат.
II. ЦЕЛИ, НАЧЕЛА И ОСНОВНИ РЕШЕНИЈА 
              Целта на Законот чие донесување се предлага е во насока на воведување на обврска на спортските клубови да водат Регистар на членови на навивачка група. Ваквата обврска е со цел да се спречи растечкото насилството на спортските терени преку подобрена евиденција на лицата членови на навивачката група од страна на клубовите за кои навиваат.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлог законот нема да предизвика дополнителни финансиски импликации врз буџетот и врз другите јавни финансиски средства.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предлог законот не повлекува дополнителни материјални обврски за одделни субјекти.

ЗАКОН ЗА ДОПОЛНУВАЊЕ НА

 ЗАКОНОТ ЗА СПОРТОТ
Член 1
Во Законот за спортот („Службен весник на Република Македонија бр. 29/02, 66/04,  81/08,  18/11 и 64/12“) во членот 10 став 1 по алинеја 2 се додава нова алинеја 3 која гласи:

„- води Регистар на членови на навивачка група.“

Член 2

Во членот 11 во ставот 5 алинеја 3 по зборот „опрема“ се додаваат зборовите „Регистар на членови на навивачка група“.
Член 3
По членот 50-б се додава нова Глава V-a и 6 нови членови кои гласат:
„V-a. Регистар на членови на навивачка група
Член 50 –в 
(1) Спортските клубови водат Регистар на членови на навивачка група (во натамошниот текст: Регистар). 
(2) Членови на навивачка група се физички лица кои се запишани во Регистарот од став 1 на овој член.
(3) Пoдатоците од ставот (1) на овој член се ажурираат најмалку еднаш годишно.

(4) Податоците од ставот (1) на овој член се заштитени во согласност со прописите за заштита на личните податоци и класифицирани информации.
(5) Формата и содржината на Регистарот и начинот на неговото водење ги пропишува функционерот кој раководи со органот на државната управа задолжен за работите од областа на спортот.

Член 50-г
(1) Регистарот од членот 50-в на овој закон ги содржи следниве податоци за членовите на навивачка група: 

- име и презиме, 
- број на важечка лична карта односно број на важечка патна исправа;
- адреса на живеење, 
- електронско сандаче, и
- назив на навивачката група во која членува; 

 (2) Лицата, од ставот (1) на овој член се должни веднаш, а најдоцна во рок од осум работни дена да го известат спортскиот клуб, за сите промени во врска со податоците содржани во Регистарот. 

Член 50-д
(1) Регистарот од членот 50-в од овој закон се води во писмена и електронска форма. 

(2) Спортскиот клуб доставува  до  Агенцијата за млади и спорт препис од Регистарот. 
Член 50-ѓ
(1) Барањето за запишување во Регистарот, членот на навивачката група го пополнува на образец  и го доставува до Спортскиот клуб.
(2)  Формата и содржината  на образецот од ставот  (1) на овој член ја пропишува функционерот на органот на државната управа задолжен за работите од областа на спортот. 
Член 50-е
(1) Членот на навивачка група за да биде запишан во Регистарот кој го води спортскиот клуб поднесува барање за запишување до спортскиот клуб кон кое приложува фотокопија од лична карта односно патна исправа или друг документ за идентификација со фотографија издадена од државен орган.  
(2) Деца со навршена четиринаест годишна возраст можат да бидат запишани во Регистарот доколку покрај документот од ставот 1 на овој член достават и заверена изјава на нотар од нивниот законски застапник за согласност за упис во Регистарот од член 50-в на овој закон.
Член 50-ж
(1) Членот на навивачката група  нема да се запише во Регистарот или ќе се избрише од Регистарот, доколку:

- се утврди дека податоците за упис во Регистарот се лажни, 

- е осуден со правосилна судска пресуда за дела насилство на спортски натпревари или има изречена забрана за посетување на спортски натпревари.

(2) Бришењето од Регистарот се спроведува со одлука на спортскиот клуб. 
Член 4

Во членот 62 во ставот 2 зборовите „на градежништвото“ се заменуваат со  зборовите „ на уредувањето на просторот“.
Член 5
По членот 75  се додаваат два нови члена 75-а и 75-б кои гласат: 

„Член 75-а

(1) Глоба во износ од 1.000 до 2.000 евра во денарска противвредност ќе му се изрече спортскиот клуб,  ако спортскиот клуб не води Регистар односно не го избрише навивачот од Регистарот согласно членовите  50-в и 50-ж од овој закон.
(2) Глоба во износ од 500 до 1000 евра во денарска противвредност ќе му се изрече одговорното лице во спортскиот клуб,  ако спортскиот клуб не води Регистар односно не го избрише навивачот од Регистарот согласно членовите  50-в и 50-ж од овој закон
Член 75-б

Глоба во износ од 200 до 400 евра во денарска противвредност ќе му се изрече на навивачот доколку во рок од осум работни дена не го извести спортскиот клуб за промените во врска со податоците од членот 50-г  став 1 од овој закон.“
Член 6
Спортските клубови во рок од 6 месеци треба да го усогласат своето работење со одредбите на овој закон.

Член 7
Подзаконските акти предвидени со овој закон функционерот кој раководи со органот на државната управа задолжен за работите од областа на спортот  ќе ги донесе во рок од три месеца од денот на влегувањето во сила на овој закон. 
Член 8
Се овластува Законодавно-правната комисија на Собранието на Република Македонија да утврди пречистен текст на Законот за спортот.
Член 9
Овој закон влегува во сила осмиот ден од денот на објавувањето во „Службен весник на Република Македонија”, а ќе започне да се применува во рок од шест месеци од денот на неговото влегување во сила. 

О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Предлог законот за дополнување на Законот за спортот содржи  9 члена.

Со членот 1 се предвидува Спортскиот клуб како еден од условите да врши дејност спорт е да води и Регистар на членови на навивачка група. 

Со членот 2 се предвидува спортските клубови кон барањето за добивање на Решение за вршење дејност спорт потребно е да достават и доказ дека водат Регистар на членови на навивачка група на клубот.

Со членот 3 од Предлог законот се предвидува  додавање на нова Глава „V-a. Регистар на членови на навивачка група“ со шест членови  со кои се пропишува обрвската на спортските клубови да водат Регистар на членови на навивачка група, формата и содржината на Регистарот, податоците кои ги содржи регистарот, како и начинот на упис и бришење од Регистарот. 

О членот 4 се врши терминолошко усогласување на законот.
Со членот 5 се предвидува додвање на два нови члена со кои се предвидуваат глоба во висина од 1000 до 2000 евра во денарска противвредност за спортскиот клуб односно 500 до 1000 евра на одговорното лице во спортскиот клуб доколку клубот не води регистар на членови на навивачка група, односно глоба од 200 до 400 евра  ќе му се изрече на член на навивачка група кој нема да го извести клубот за промената на податоците од член 50-г.

Со членот 6 се предвидува рокот во кој спортските клубови треба да го усогласат своето работење со одредбите од овој закон.

Со членот 7 се предвидува подзаконските акти од овој закон да бидат донесени во рок од три месеци од денот на влегување восила на овој закон.

 Со челнот 8 се Законодавно-правната комисија на Собранието на Република Македонија да утврди пречистен текст на Законот за спортот.

 Со членот 9 се предвидува влегувањето во сила на Предлог законот за дополнување на Законот за спортот.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложеното решение во Предлогот на Закон за дополнување на Законот за спортот предвидува спортските клубови да водат Регистар на членови на навивачка група, оваа обврска е во насока на намалување на насилството на спортските терени преку поголема грижа на спортските клубови за однесувањето на нивните навивачи пред и по завршувањето на спортските натпревари.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со донесување на Предложениот текст на законот се предвидува  воведување на обврска на спортските клубови да водат Регистар на членови на навивачка група. 
